
ECONOMÍA E CULTURA.
A CREACIÓN DE EMPRESAS
EN GALICIA: 
O CASO DO TEATRO GALEGO

Berta Álvarez-Buylla Falces
Investigadora 
Universidade de Santiago de Compostela / 
Universidade de Vigo





681

colle unha idea. Fai desa idea a túa vida, pensa nela, soña con ela, vive nesa idea. dei-
xa o cerebro, os músculos, os nervios, todas as partes do teu corpo, enchérense con esa

idea, e simplemente deixa soa calquera outra idea. ese é o camiño ao éxito.

swami Vivenkanda

inTrodución

esta comunicación, creada para o i congreso internacional do Teatro, é o re-
sultado de diferentes investigacións vinculadas coa universidade de santiago de
compostela e a universidade de Vigo, e realizadas en galicia, co fin de aclarar
a situación na que se encontra a creación cultural emerxente nestes momentos
e, en concreto, o caso do teatro galego.

dada a necesidade de concretar unhas liñas de estudo, dividimos os campos
de traballo nas seguintes liñas temáticas: 

– artes plásticas e visuais
– audiovisual
– Libro
– música
– outros campos creativos
– e por suposto: “artes escénicas e do movemento”, teatro, danza ou circo.
para concretar un pouco máis polo miúdo o que implica cada un dos cam-

pos, dado que cada liña temática abarca máis ca produción dos espectáculos,
paso a detallar por riba que se tivo en conta en cada sector:

non caso das artes plásticas e visuais, tivemos en conta a pintura, escultura,
gravado e calquera outra actividade relacionada coas belas artes. Tamén entrarí-
an neste campo a fotografía, ou as artes visuais, as videoinstalacións, así como
expresións artísticas como as performances. ademais de todos os aspectos da
creación vinculados con este mercado, como é o caso do sector educativo ou o
sector servizos, ligados sempre a este tipo de arte.

dentro do audiovisual tivéronse en conta as artes tradicionais do cinema, tele-
visión, radio, así como os contidos multimedia e a posprodución destes últimos,

os documentais e os servizos auxiliares dedicados á creación, produción e difu-
sión destes contidos.

non caso do libro comprende a edición, distribución e comercio, así como
as librarías e os libros electrónicos ou audiolibros, incluíndo toda a cadea de va-
lor como no resto de sectores.

no sector da música calquera tipo de estilo e calquera tipo de soporte, así
como os servizos asociados á actividade musical: artistas, promoción, concertos,
xestión de salas, espectáculos etc.

no ámbito dos “outros campos creativos” incluímos todos aqueles campos
que deixamos fóra destas liñas de traballo, como por exemplo as empresas que
traballan no fomento e promoción do patrimonio, a artesanía, a arquitectura,
ou o turismo cultural.

por último, no campo que nos ocupa, nas artes escénicas e do movemento,
inclúense, ademais do teatro e da danza, outras disciplinas realizadas sobre un
escenario como a ópera, o circo ou vertentes destas, como o microteatro, os
monicreques, os monólogos ou humoristas. 

así, entre os profesionais aos que nos referimos podemos mencionar: os e as
aéreos, os malabaristas, pasarrúas, magos e ilusionistas, clowns, pallasos etc., así
como toda a cadea de valor do sector e, por suposto, as compañías, os distribui-
dores, programadores, técnicos, os circuítos e festivais.

unha vez definidos os campos de traballo do estudo, e detallado a que nos
referimos cando falamos de artes visuais e plásticas, paso a explicar cales son os
criterios que debemos ter en conta cando falemos de empresas emerxentes.

consideramos empresas emerxentes os emprendedores autónomos do sector
cultural galego de quince a sesenta anos que no momento actual (ou nos últimos
cinco anos), se deron de alta (de forma continuada ou interrompida) na seguri-
dade social cun proxecto cultural propio, ou son colaboradores dalgún proxecto
dentro das industrias culturais e creativas cos mesmos criterios mencionados. 

esta delimitación é moi importante porque deixa fóra moita masa crítica do
sector, que, aínda que é fundamental para a existencia deste, non foi tida en
conta para este estudo, dado os obxectivos e valores pretendidos, e que non son
outros que a medición da creación de empresas culturais. un estudo, principal-
mente de base económica e que pasa por riba doutros valores, tamén lexítimos,
como o impacto social, emocional ou histórico e que estas disciplinas tamén
deixan como pegada dentro da sociedade.

así, non se contemplan como novos creadores aquelas persoas que cumpran
estes requisitos, pero levan máis de cinco anos de forma continuada cotizando
para a seguridade social co seu produto ou servizo, dado que as consideraria-
mos empresas xa consolidadas.

Tampouco se tiveron en conta as persoas dadas de alta nunha epígrafe dife-
rente das consideradas culturais, ou dadas de alta menos de cinco anos pero
dentro do réxime xeral por pertenceren a empresas xa creadas e consolidadas no
mercado, ou que estivesen contratadas por algunha compañía ou empresa allea.

meTodoLoxÍa

unha vez definido o sector, tanto en contido como en tempo, pasamos a defi-
nir a metodoloxía da investigación realizada.

modelo de estudo: 
dado que se trata dunha investigación social, consideramos que o máis ade-

cuado é utilizar un método de investigación de carácter mixto, é dicir, tomar
referencias e obter resultados, a través de técnicas cuantitativas e cualitativas pa-
ra que os resultados sexan os máis completos posibles. 

– por unha banda, a investigación cualitativa enfoca o seu traballo a tra-
vés de estatísticas, con recollida de datos estruturados e cunha recollida de
información sistemática. 
– por outra, a investigación cuantitativa basea a súa esencia nunha recolli-
da de información máis flexible e interactiva, onde os resultados obtidos
poden ser interpretados a través de discursos ou accións. 

calquera dos dous son métodos fiables e o mellor, sobre todo para sectores co-
mo o cultural, é combinar ambos, sen ser incompatibles uns resultados cos outros. 

esa triangulación permítenos redondear a información e obter uns datos
máis completos pois a triangulación é un intento de promoción de novas for-
mas de investigación que enriquezan o uso da metodoloxía cuantitativa como
recurso combinado da cualitativa e viceversa (ruiz olabuénaga 2003). abordar
unha investigación social só cun dos dous puntos implicaría unha perda de in-
formación importante, pois os axentes sociais teñen construcións complexas
imposibles de abarcar simplemente cun dos dous métodos de investigación. 



Berta Álvarez-Buylla Falces

684

Tendo en conta esta cuestión, expuxemos para o estudo unha metodoloxía
mixta, cun proceso de traballo a través de enquisas, como investigación cualita-
tiva, pero tamén con focus group e entrevistas de referentes no sector, como in-
vestigación cuantitativa, que pasamos a ver a continuación en detalle.

métodos de investigación:
a. enquisa a poboación adulta. 
realizamos unha recollida de información nas catro provincias galegas, de

forma aleatoria entre o seu ecosistema cultural, sempre tendo en conta que
cumprisen os requisitos comentados previamente coas características necesarias
para cubrila.

enquisas feitas en toda galicia: 
– Feiras, lugares de exhibición, mostras etc.
– escolas e entidades de formación culturais públicas e privadas
– congresos, eventos e actividades propias de cada un dos sectores

B. mesas de traballo ou focus group coas persoas incluídas no campo de es-
tudo. seis mesas de traballo: unha de cada rama e unha xeral (mixta).

campos de traballo: 
– artes plásticas e visuais
– audiovisuais
– música
– Libro 
– outros campos creativos
– mesa conxunta e mixta de dialogo de todos os sectores 
– e por suposto: artes escénicas e do movemento

c. entrevistas a persoas expertas.
proporcionaron información sobre a contorna para a creación de empresas

culturais sobre a base de nove condicións marco: financiamento, políticas go-
bernamentais, programas gobernamentais, educación e formación, transferen-
cia de i+d, infraestruturas comerciais, apertura do mercado interno,
infraestrutura física, e normas sociais e culturais. 

na selección das persoas tivéronse en conta factores como a distribución xe-
ográfica, o xénero, a pertenza ao sector público ou o nivel de experiencia. 

Lugares de traballo:
– rede de universidades públicas e privadas

– organismos e institucións públicos e privados 
– congresos, eventos e actividades do sector

as entrevistas foron feitas por cada un dos campos de estudo a: 
– unha persoa especialista vinculada a algunha das universidades galegas
– unha persoa especialista vinculada a un organismo público relacionado

co sector de referencia
– unha persoa profesional do sector
– unha nova creadora do sector
– unha persoa especialista vinculada ao tecido asociativo do sector

ademais das fontes específicas do proxecto, utilizáronse datos procedentes
de fontes secundarias; en particular, de institucións de referencia galegas como
o consello da cultura, así como organismos nacionais como o ministerio de
cultura ou o instituto nacional de estadística.

estes datos usáronse para engadir información de contexto, así como para
explicar as relacións entre as actividades de nova creación, a cultura e o crece-
mento económico.

os obxectivos desta investigación foron os seguintes: 
estimular unha reflexión construtiva sobre a sustentabilidade no ámbito da

creación emerxente das empresas culturais en galicia, convidando a reflexionar
sobre as diferentes cuestións relacionadas co tema:

– Vale a pena investir no sector cultural? cales son os sectores máis rendi-
bles, cales non e por que? a cultura é un negocio rendible?
– a creación, innovación, dixitalización e internacionalización da cultura
desde un punto de vista de empresa emerxente 
– observatorio de creación de empresas galegas: 

– a influencia da contorna
– perfil socioeconómico 
– sectores principais 
– o proceso en función do sexo. o papel da muller 
– Formación

obxectivos e liñas temáticas que entroncan á perfección coas liñas temáticas
principais do “i congreso internacional do Teatro galego: experiencia, actuali-
dade e modelos externos; o teatro e os públicos e a creación e os seus procesos”. 

discusión

Vista xa a proposta xeral e o contexto global da comunicación, os resultados
obtidos a marzo do 2020 foron os seguintes:

enquisa:
neste caso a enquisa realizada para o teatro e as artes escénicas e do move-

mento está enfocada como o método de investigación cualitativa: o deseño de
cuestionario responde aos obxectivos propostos e recolle os datos nos que a in-
vestigación está máis interesada. no cuestionario tivéronse en conta os seguin-
tes bloques de información principais de forma correlativa:

1. datos xerais: cantos anos leva no sector nas artes escénicas, a motivación
para levar a cabo do seu proxecto, a zona de traballo, o perfil do creador, o seu
xénero: actriz, actor etc.

2. a influencia da contorna, como está constituído o seu proxecto, se é a
primeira vez que se lanzan ao mercado ou xa se crearon máis empresas ou pro-
xectos con anterioridade, o número de persoas que forman parte da mesma etc.

3. Formación: se asiste a xornadas de profesionalización, se conta con plan
de empresa ou algún tipo de apoio e a fase na que se atopa no mercado.

5. sectores principais: cal é o seu público obxectivo, o destinatario final, se
chegou a exportar ou a traballar fóra de galicia, o grao de innovación, e o nivel
tecnolóxico do proxecto.

6. Futuro: cales son as expectativas de futuro e a previsión de evolución do
seu proxecto, e se prevén contratar traballadores, entre outras cuestións.

7. contacto: datos persoais e económicos, sempre de maneira voluntaria pa-
ra quen os queira deixar reflectidos.

datos técnicos:
� – universo: 
sector cultural galego de 15 a 60 anos, descrito anteriormente.
� – mostra:
participantes en feiras e congresos do sector cultural realizados tanto no ano

2019, como no 2020, como pode ser por exemplo o mercado de la cosecha,
ou o mercado de nadal de san agustín da coruña, a feira galega de industrias
culturais culturgal na cidade de pontevedra, a icc Week de ourense, ou acti-
vidades realizadas no antigo cárcere de Lugo.

Todas as enquisas foron feitas coa estrutura establecida, preguntando sempre
previamente se as persoas se atopaban nas condicións adecuadas e cumprían to-
dos os requisitos necesarios para facela. ademais, todas as enquisas foron feitas
antes da irrupción da coVid-19 e das medidas sanitarias adoptadas que
provocaron a crise do sector.

� – poboación obxectivo:
Tomamos como referencia o último informe do observatorio da cultura ga-

lega (2019) sobre o emprego cultural en galicia, segundo o cal o número de afi-
liacións á seguridade social no ámbito cultural en galicia é de 3.422 altas nas
epígrafes consideradas propiamente culturais, e de 2.632 altas (1.149 dentro do
réxime xeral, e 1.484 dentro do réxime especial de autónomos) dentro da epígra-
fe 90: actividades de creación, artísticas e espectáculos.

sendo, polo tanto, 3.422 persoas o noso público obxectivo se tomamos co-
mo referencia todas as liñas temáticas e 1.484 se o circunscribirmos á epígrafe
90: actividades de creación, artísticas e espectáculos, tendo en conta os datos da
seguridade social.

a continuación, podemos ver no cadro (Táboa 1) o número de afiliados á
seguridade social en galicia, por réxime e provincias, no ano 2018.

Táboa 1: número de afiliados á seguridade social en galicia, distribuídos segundo tipo de 
réxime e provincia.

elaboración propia.

unha vez definida a poboación obxectivo, e calculado o tamaño da mostra,
pasamos a detallar os resultados das case 200 enquisas obtidas de forma xeral.

se analizamos as enquisas de maneira global, as artes escénicas sitúanse en
terceiro lugar canto ao número de respostas obtidas se as compararmos co resto
de temáticas. un dato que xa nos adianta a dificultade de atopar xente que po-
súa o perfil de creador autónomo coas características necesarias seleccionadas
dentro do mundo do teatro a danza ou o clown. de todos os sectores marcados
anteriormente, de maior a menor, concluímos que: 

– o 32 % das empresas dedícanse a sectores creativos varios. 
– o 24 % das persoas dedícanse ás artes visuais e plásticas. 
– o 14 % ten as artes escénicas e do movemento como a súa principal acti-
vidade.
– o 11 % ten como actividades as relacionadas co audiovisual.
– o 9,4 % centra o seu traballo no campo da música 
– o 8 % do total ten relación co mundo do libro, 

así, feito o retrato robot cos datos obtidos da enquisa, o perfil do traballa-
dor das artes escénicas sería o seguinte: 

persoa (60 % muller / 40 % home) de entre 30 e 50 anos, con estudos supe-
riores e menos de cinco anos de experiencia, autónoma, sen socios nin traballa-
dores propios, residente na cidade, principalmente na provincia de coruña ou
pontevedra, e que se animou a sacar adiante os seus proxectos de forma voca-
cional.

economicamente cústalle manterse, dado que gaña menos de 15.000 euros,
pero segue loitando, tentando consolidarse e sobrevivindo no mercado. o 50 %
non conseguiu aínda vivir da súa iniciativa e o outro 50 % conseguiuno nos
primeiros tres anos de vida.

na súa maioría emprenden por primeira vez, sen seguiren un plan de empresa
nin contaren con ningunha subvención. non participan en practicamente nin-
gún evento de networking, e soamente nalgún curso de forma puntual, aínda que
o consideran importante para seguir formándose e, entre outras razóns, para se-
guir en contacto coa xente do sector. contan con menos de dez clientes ao ano e
na súa gran maioría consideran que o mercado está moi saturado.

Facturan a asociacións, fundacións ou á administración pública e as súas
obras están dirixidas ao público xeral. considéranse soamente un pouco inno-

vadores, aínda que un 60 % deles xulgan a innovación moi importante para o
seu traballo.

o 70 % non contratou traballadores no último ano (2019), pero o resto, un
30 %, si que contratou máis de dúas persoas para os seus proxectos; iso si, case
todos eles ven un futuro prometedor no momento de facer a enquisa, e en cin-
co anos vense contratando máis traballadores, sendo o seu crecemento no últi-
mo ano dun 10 % con respecto ao ano anterior1.

en xeral, consideran negativo o contexto ao que se enfronta o emprendedor
en cuestións tales como axudas, infraestrutura, política gobernamental, transfe-
rencia de i+d, e se teñen que escoller pertenceren á algunha asociación do teci-
do asociativo, decántanse preferentemente por escena galega ou pola
asociación de actores e actrices de galicia.

una vez avaliado o perfil do creador, pasamos a realizar unha mesa de traba-
llo entre varios creadores emerxentes para profundar nas temáticas que non nos
foi posible abordar a través das enquisas e obtermos así máis información.

resuLTados

Focus group ou mesa de traballo:
para a creación do grupo de traballo, primeiro abordamos o contexto no

que traballar; isto é, a definición do problema ou obxectivos xerais. neste caso,
o obxectivo foi complementar o traballo realizado coas enquisas e sempre na
mesma liña que elas, potenciando aqueles campos nos que a enquisa non obti-
vese suficiente información ou os datos non quedasen reflectidos de maneira
clara. Trátase, polo tanto, de abordar a situación da creación de empresas emer-
xentes no ámbito das artes escénicas dentro da comunidade autónoma de ga-
licia e determinar cales son os factores que deben de terse en conta para
potenciar as empresas culturais, e cales son as iniciativas máis importantes. 

por outro lado, os obxectivos específicos, serían os seguintes:
– coñecer cal é a situación xeral que se percibe polos novos creadores á
hora de iniciar un proxecto.
– dentificar a situación xeral do sector.
– coñecer as vantaxes e desvantaxes de iniciarse nun proxecto cultural.

1 datos obtidos con anterioridade á crise da coVid-19.

– coñecer o comportamento da comunidade, e cales son os factores que
fan que os creadores se manteñan.

os destinatarios participantes nestes grupos de traballo foron creadoras e
creadores culturais cunha idea ou un novo proxecto empresarial, válido e viable
nas artes escénicas.

perfil dos participantes: 
parTicipanTe 1: muller, de 46 anos, actriz, traballadora das artes escénicas,

dada de alta como autónoma de forma non constante coa súa propia
compañía desde o 2015. realiza proxectos teatrais desde dous anos antes,
coa axuda de compañeiros e amizades do sector. comezou a traballar nas
artes escénicas de maneira vocacional enlazando un traballo con outro, e
“sobrevivindo”, como ela mesma comenta ata agora no teatro.

parTicipanTe 2: Home, de 37 anos, traballador das artes escénicas, recente-
mente dado de alta como autónomo, máis concretamente desde febreiro
do 2020, anteriormente traballador dunha cooperativa, e hai un tempo
como asalariado no sector público durante dez anos. realiza o seu traba-
llo nun colectivo de traballadores das artes escénicas como xestor cultu-
ral, consultor e deseñador de proxectos. comezou no mundo das artes
escénicas como actor e, despois de pasar por diferentes proxectos relacio-
nados co sector, a liberdade da profesión e o poder autoxestionarse, son
as cousas que máis agradece de traballar como autónomo, aínda que afir-
ma que se traballan máis horas que como asalariado.

parTicipanTe 3: muller, 33 anos, autónoma, traballadora das artes escénicas
desde hai dous anos de forma ininterrompida. Leva dez anos traballando
dentro do sector realizando traballos de clown e circo. comezou con ini-
ciativas externas no mundo da danza, clown e circo sempre en compañías
de rúa, ata que lle chegou o momento de crear a súa propia compañía
cando atopou un oco no mercado para dedicarse ao que lle gusta e con
máis rendibilidade económica que traballando para compañías alleas, xa
que afirma que con esta forma de constitución obtén unha maior marxe.

parTicipanTe 4: muller, de 32 anos, cunha formación totalmente indepen-
dente das artes escénicas, traballa como actriz autónoma de forma non
constante en dous proxectos, un baixo a figura de actriz que se atopa en
fase de lanzamento, sendo este máis persoal e alternativo; e outro proxecto,

a súa segunda liña de traballo, máis consolidado no mercado e economi-
camente máis rendible, onde mestura as artes escénicas e a música.

o grupo de traballo realizouse nunha contorna dinámica cunha duración
aproximada de corenta y cinco minutos. os resultados e as opinións persoais
máis destacadas obtidas dos nosos participantes sobre os temas tratados foron
os seguintes:

cando preguntamos pola formación empresarial coa que contan á hora de
sacar adiante o seu proxecto, a resposta obtida é que todos contan cunha míni-
ma formación no mundo da empresa, nocións básicas de economía e están es-
casamente familiarizados co mundo dos plans de empresa. 

ningún deles segue, con firmeza, unha folla de ruta á hora de levar a cabo
os seus proxectos. o patrón principal que seguen os membros do grupo é ex-
ternalizar os temas económicos complexos a consultarías externas, arranxando
as cousas sobre a marcha a medida que van saíndo. 

Á hora de presentarse a convocatorias, consideran que, para sacar adiante
proxectos, a realización do plan de empresa é un dos aspectos máis limitantes
pola súa dificultade, e, segundo indican, partidas tan necesarias como os ca-
chés, fan inviables as propostas orzamentarias na súa primeira versión.

se facemos preguntas relacionadas coas axudas e subvencións existentes: 
os creadores consideran insuficientes as subvencións e axudas ao sector, ma-

nifestando a dificultade dos procesos, das tramitacións, e de como xustificalas.
sinalan que o funil está cada vez máis pechado á hora de presentarse, e que

deben facer fronte a uns requisitos de acceso moi complexos. poñen en especial
énfase na dificultade dos trámites.

de todo o abanico de opcións, botan de menos maioritariamente máis axu-
das á distribución, sinalando que as únicas axudas existentes seguen principal-
mente un criterio cronolóxico por orde de chegada, e non atenden a outra serie
de requisitos, tamén importantes, como a calidade ou o tipo de espectáculo.

os creadores participantes na mesa de traballo manifestan que “resulta moi
frustrante crear proxectos, con todo o esforzo que iso supón, e logo non poder
movelos, sacalos á rúa ou incluílos nos circuítos de distribución” (participante 3).

indican que a agadic, a axencia galega das industriais culturais, e o
inaem, o instituto nacional de artes escénicas e da música, son os organismos
que contan con máis subvencións, pero que estas non son suficientes para cubrir

todas as necesidades do mercado. ademais, remarcan que as axudas destes orga-
nismos teñen uns requisitos moi altos e están enfocados para empresas máis con-
solidadas e non emerxentes no sector.

as deputacións tamén botan unha man á hora de ofertar axudas, e é a de-
putación da coruña a que destaca sobre o resto das entidades provinciais con
axudas para proxectos singulares, pero estas axudas non se caracterizan pola súa
estabilidade nin continuidade. en segundo lugar, a deputación de pontevedra
tamén destaca neste capítulo, con axudas enfocadas máis ás funcións amadoras.
pola súa parte, nas provincias de Lugo ou ourense, este labor é completamente
inexistente segundo a opinión dos nosos participantes.

a opinión dos participantes do grupo de traballo é que as deputacións cobren
outro tipo de categoría de axudas diferentes ás da administración xeral, como son,
por exemplo, os premios ou recoñecementos a fondo perdido, pero non se centran
en potenciar o labor da produción nin da comunidade dos creadores emerxentes.

nesta mesma liña, se preguntamos a nivel nacional as zonas que contan con
mellor escenario, coméntannos os nosos participantes que destacan cataluña,
madrid, país Vasco como as máis favorecidas, beneficiadas pola existencia dun
gran número de iniciativas privadas, máis alá do sector público.

se facemos unha comparativa entre os diferentes sectores culturais incluídos
nas artes escénicas e o resto de sectores de estudo, podemos comprobar que:

nas artes escénicas e do movemento destacan a existencia de grandes dife-
renzas internas, pois, por exemplo, a danza conta cunha comunidade máis re-
ducida e endogámica que a do circo ou do teatro. o circo, pola súa parte,
aínda que tamén é endogámico, conta cunha comunidade un pouco máis gran-
de, pero non tanto como noutras rexións de españa, e o grao de desenvolve-
mento e organización do colectivo de actores e de actrices é maior.

remarcan, tamén, a importancia das tendencias e das modas en todos os
sectores artísticos, como por exemplo, a música folk ou a danza, que antes esta-
ban máis recoñecidos e promocionados que agora. no caso da danza mesmo
desapareceron moitas compañías como o clásico ballet rei de Viana, é isto
adoita responder a un criterio de modas ou temporalidade.

ademais, sinalan tamén a dificultade de comparar uns sectores cos outros, pois
a música, o libro, o audiovisual ou o teatro atópanse en mundos completamente

diferentes, aínda que todos eles teñan puntos en común positivos ou negativos,
como a precariedade.

por outra banda, en relación coa innovación tecnolóxica:
a innovación tecnolóxica considérase fundamental para estar ao día, sobre

todo en termos de comunicación e promoción.
a nosa mesa de traballo sinala que as xestións relacionadas coa promoción e

a loxística dos eventos son cada vez máis doadas debido a que existen máis faci-
lidades, como poder ser o caso da venta de entradas, o rexistro dos asistentes ou
as tramitacións telemáticas.

pola súa parte, comentan que o impacto de redes sociais como Facebook ou
instagram non afecta tanto ao traballo dos profesionais do teatro como aos do
audiovisual, pois o número de likes e seguidores das plataformas non inflúen
demasiado na contratación dos espectáculos ou dos actores/actrices, malia a súa
crecente influencia.

a innovación tampouco afecta á produción dos espectáculos pois cada pro-
xecto conta co seu discurso e defenden que non teñen necesariamente que dis-
por das últimas innovacións tecnolóxicas en pantallas ou focos, pois as
producións poden contar cunha escenografía máis tradicional sen problemas,
botando man dun pouco de mobiliario e creatividade.

un dos últimos puntos que tratamos na mesa de traballo foi o papel da mu-
ller no mundo da creación de empresas nas artes escénicas: 

os participantes sinalan que a situación está cambiando con respecto a anos
atrás. anteriormente, existían menos mulleres que agora a nivel de produción,
con só tres ou catro mulleres directoras ou produtoras en galicia destacadas.
afortunadamente, a situación está a mudar.

indican tamén que hai moitas menos mulleres produtoras, executivas ou
técnicas, dado que é un sector moi masculinizado, como por exemplo no circo
onde nin sequera actualmente existen mulleres directoras de escena.

mantéñense tamén estruturas de traballo anticuadas, sen mulleres xerentes,
pero si con equipos onde o director é un home e o resto de membros do equi-
po, mulleres. 

por outro lado, séguense a rexistrar toda unha serie de actitudes compatibles
co que a terminoloxía actual deu en chamar micromachismos, como cuestionar,

con especial celo, e de forma diferenciada, o labor das mulleres á hora de realizar
o seu traballo, non seguir as súas indicacións, cuestionar as decisións, ou manter
comportamentos paternalistas. así, segundo indican, o perfil do programador
tradicional é un home, con máis de cincuenta anos, que comezou a súa traxecto-
ria noutra época, con máis facilidades para os homes con respecto ás mulleres. 

ese respecto pola figura masculina afirman que tamén pode verse mesmo
entre o público. 

para concluírmos, á pregunta de se volverían comezar cos seus proxectos,
igual que nas enquisas, a resposta é positiva en tres dos catro participantes, pos-
to que contan cun alto nivel vocacional.

a única das participantes que dubidou, comentou que a vida como funcio-
nario, e a estabilidade que isto ofrece, é unha alternativa profesional máis atrac-
tiva que a que lle poden dar as artes escénicas pois a precariedade está presente
e é algo que só podes superar cunha dose extra de vocación.

así, entre as recomendacións que os participantes lles fan aos futuros crea-
dores, destacan a importancia da formación e a capacitación para aquelas per-
soas que queiran dedicarse a este mundo ademais de, sobre todo, moita e moita
práctica e ensaio.

desta forma, unha vez vistos os resultados do grupo de traballo, pasamos a
ver as entrevistas realizadas para determinar as principais características da crea-
ción de emprego cultural en galicia.
entrevistas: 

enTreVisTado 1. un representante da universidade, profesor titular da
universidade de santiago de compostela desde 1991. integrante de
compañías de teatro afeccionado e profesional. autor de vaias publica-
cións e de traballos sobre economía do teatro e revistas científicas.

enTreVisTado 2. Técnico municipal desde 1999. cofundador dunha peme
cultural, e membro e representade de diversos organismos culturais.

enTreVisTado 3. actor e director galego da provincia de ourense, pero
afincado en santiago, de 42 anos, dado de alta como autónomo desde
hai máis de vinte anos, traballando con proxectos propios e alleos. a súa
principal fonte de ingreso é o sector privado no que leva dado de alta
máis de cinco anos.

enTreVisTada 4. actriz da provincia da coruña, de 47 anos, con case dez
anos no mundo das artes escénicas traballando con proxectos propios e
alleos. dáse de alta e baixa na seguridade social segundo lle van saíndo
oportunidades, desta forma, compaxina a súa actividade como autónoma
coa docencia en danza, pois non chega a estar de alta durante todo o ano.
no momento de facer a entrevista atópase inmersa nunha coprodución co
centro dramático galego.

enTreVisTado 5. un representante dunha sociedade cooperativa galega,
afincada en santiago de compostela e especializada en artes escénicas e
do movemento, recoñecida desde hai anos no sector.

as liñas de traballo tomadas en conta á hora de enfocar as entrevistas foron
as seguintes:

por unha banda, abordouse a situación socioeconómica de galicia desde o
punto de vista dos entrevistados e as medidas para apoiar a creación de oportu-
nidades de negocio, así como para solicitar propostas de avance.

segundo as persoas entrevistadas, nestes últimos anos, a situación social e
económica que, en galicia, atravesa o sector das artes escénicas e do movemen-
to é a que segue: 

os nosos entrevistados opinan que emprender hoxe é un exercicio de super-
vivencia, como comenta o noso entrevistado número 2: 

“ninguén se fai rico no sector cultural por moitas cousas que faga, poucas empresas xe-
ran unha estrutura con varios empregados, oficina física, nóminas puntuais etc.”.

se nos retrotraemos uns anos, o profesor richard Florida, economista e científico so-
cial estadounidense, lanzou o termo das clases creativas e comezou dalgunha maneira a
“burbulla” da creación de empresas culturais, pero el mesmo escribiu outro libro hai
uns anos desdicíndose da súa idea, e aceptando que tras unha década, o único que xe-
rou aquela burbulla foi unha “clase precaria” de persoas autónomas, moitas veces auto-
explotadas en horarios e condicións de traballo. 
así, a gran maioría das empresas do sector son autónomos ou empresas de menos de ca-
tro persoas. un sector tremendamente polarizado que sobrevive, en gran medida, grazas á
administración con pequenos traballos. non son novos creadores, senón persoas que se
autoempregan para sobrevivir, moitas veces en condicións precarias, e exemplo diso é que
o soldo medio de moitas destas microempresas non chega aos mil euros.

aínda así, podemos dicir que as artes escénicas e do movemento reúne unha
comunidade moi preparada con ideas e propostas interesantes pero á que lle re-
sulta complicado atopar os recursos necesarios para poñer esas ideas en marcha
e aínda máis para darlles continuidade dentro da sociedade. 

os actores e artistas en xeral son persoas inquietas que, se non son contrata-
das por conta allea, inician proxectos propios con regularidade. a actriz que en-
trevistamos afirma que “estar consolidado e dado de alta todo o ano como
autónomo ou cunha compañía é un reto para a maior parte do sector” pois iso
significa contar cun traballo case de forma continuada e ser recoñecido fóra do
medio, algo moi difícil de conseguir.

a tenacidade é fundamental á hora de superar as dificultades polo que pasa
todo creador, de aí que a sustentabilidade económica sexa fundamental: “se un
é artista, vaino ser, sexa como sexa; independentemente dos custos e das horas
de traballo que lle dedique, non responde a criterios económicos” sinala a nosa
entrevistada número 4. Tamén comenta que “o traballo debería ser recoñecido
como o dun avogado” e afirma: “Traballar por amor á arte está ben, pero non dá
de comer. o mellor que ten o sector é a liberdade para poder desenvolver a túa
creatividade, o peor, a precariedade laboral e económica a que te enfrontas”
(entrevistada 4).

así, o teatro amador goza moi boa saúde, pero desgraciadamente non hai
suficiente capacidade para apoialo profesionalmente. a vocación é fundamental
para manterse no sector e combater a precariedade: “o máis importante é saber
o que vas facer, se hai mercado ou non, e como vas aguantar os dous primeiros
anos no sector”.

o noso profesor universitario, entrevistado número 1, cóntanos que a usc, a
través da Área de Valorización e Transferencia, apoia os membros da comunidade
universitaria con vistas á creación de empresas innovadoras dentro da Área de
Humanidades. ademais, dentro da súa facultade, el mesmo impartiu durante uns
anos unha materia de libre configuración que incluía ferramentas empresariais
para os alumnos interesados no sector cultural, e tamén asesorou a título particu-
lar algúns emprendedores que llo solicitaron, aínda que todas estas iniciativas ti-
veron escasos resultados. considera fundamental a formación continua pois,
segundo o seu parecer, os actores e actrices son atletas que deben estar adestrando
en todo momento o seu propio corpo dado que é a súa ferramenta de traballo. 

ademais diso, suliña que a capacidade de traballo e a intelixencia emocional
son fundamentais, tendo en conta sempre que é unha carreira de fondo, e que
ninguén se pode deixar cegar polo éxito fulgurante. os actores e actrices teñen
que estar constantemente en activo e para iso é moi útil a visibilización na gale-
ría teatral, a través das actividades e feiras nas que poidan estar en contacto cos
colegas da profesión. 

por poñer unha nota de esperanza, parece que o formato cooperativo é moi
axeitado para o sector, e, segundo nos confesan os nosos entrevistados, temos
casos de relativo éxito en distribuidoras como culturactiva, urdime ou outras
como miraxe ou o cable inglés. a nivel colaborativo, asociacións como a aca-
demia galega de Teatro, escena galega, sgae ou a asociación de actores e ac-
trices de galicia, tamén son boas iniciativas para figurar no catálogo de nomes
e na memoria colectiva da xente do sector.

as asociacións son moi importantes para estruturar o sector. os profesionais
que entrevistamos opinan que é necesario impulsar unha “federación” de aso-
ciacións profesionais para falar cunha única voz con outros axentes do sistema
ou as administracións. un exemplo diso é a asociación de xestores culturais de
galicia, onde un dos nosos profesional entrevistado participou dende o inicio,
afirma: “os profesionais hai unha década nin sequera eran conscientes de que
formaban un sector. iso fan as asociacións: converter un conxunto nunha co-
munidade de interese, facernos conscientes do que somos para logo loitar polos
nosos dereitos” (entrevistado 2).

así, á hora de buscar oportunidades de negocio, a rede cultural da provin-
cia da coruña é unha ferramenta moi importante para apoiar os creadores e
dentro da administración tamén se poden atopar outros posibles clientes direc-
tos como as Áreas de cultura dos concellos, as Bibliotecas, as Áreas de Fomen-
to da Lingua e as secretarías de igualdade.

por outra banda, o financiamento privado tamén existe, e moitas son as
compañías que actúan só cos ingresos propios que xeran coa súa actividade,
sendo exemplo diso o último espectáculo do monologuista carlos Blanco que
rotou por galicia no 2019 con grande apoio do público, e con moi bos resulta-
dos económicos, ou as actuacións do humorista Touriñán, tamén no 2019.

o noso representante da universidade, entrevistado número 1, considera
que nos atopamos nun bo momento en canto a creatividade e boas propostas

se refire, e que o podemos ver reflectido fóra de galicia tendo en conta os gran-
des profesionais locais que son premiados e eloxiados a nivel nacional, o que dá
conta do gran potencial con que contamos. certo é que o noso mercado inter-
no ten unhas dimensións moi limitadas, pero non son poucas as compañías e
profesionais que conseguen traballar fóra de maneira moi meritoria e reciben
recoñecemento a nivel nacional, como é o caso marta pazos de Voadora.

entre os principais retos cos que se atopa o creador normalmente, destaca a
defensa do caché ou do orzamento do proxecto, pois, a diferenza do que pasa
noutras profesións, o orzamento sempre é materia de regateo, polo que é fun-
damental apostar pola dignidade do creador e non caer en descontos ou rebai-
xas da actividade, pois como di un dos nosos entrevistados (entrevistado
número 2): “non queremos caer no manifesto hoostee e na autoexplotación
derivada da difusa fronteira entre o activismo e o profesional na cultura. desta
forma, margaret Thatcher acuñou un frase moi famosa a respecto da xente da
cultura ‘non lles paguedes, están dispostos a facelo gratis’, e de aí veñen moitos
males” (Van caneghem et alii 2010).

por último, diremos que, pola súa estrutura de custos, as artes escénicas ató-
panse penalizadas con respecto a outros sectores culturais que poden acceder a
públicos máis amplos, mesmo ilimitados grazas os recursos dixitais, aproveitán-
dose da produción en masa, e das economías de escala que levan asociadas. É o
caso do sector audiovisual, máis relacionado cos patróns da industria e que se-
gue unha liña de traballo escalable, mentres que as artes escénicas, como ve-
mos, son un sector principalmente artesanal.

o apoio financeiro para calquera creador resulta complicado, e máis se pen-
samos nos recursos que lle fan falta antes de colleitar os resultados, de aí que se-
xa máis común realizar actividades que requiran poucos recursos alén do
capital humano, ou dos recursos propios da persoa ou persoas coas que conta a
compañía, tendo que incluír tamén os custos dos aspectos técnicos que, como
manifestan os nosos profesionais, normalmente hai que subcontratalos e absor-
ben moita parte do orzamento

como se pode ver, o clima económico non é o mellor, os espazos e servizos
básicos son limitados, e as infraestruturas custosas, de difícil acceso e bastante
deficientes, con marcadas diferenzas entre cidades. santiago conta con moi bo
ecosistema e infraestruturas; coruña, Vigo, e pontevedra están ben dotadas,

pero, por outro lado, atópanse un monte de vilas intermedias ás que lles faltan
moitos espazos e presentan unhas deficiencias moi marcadas. así, o impulso
das artes escénicas e a transferencia de i+d no sector artístico están pouco valo-
rados e considerados. 

malia todo isto, a opinión xeral dos nosos entrevistados é positiva, sendo
conscientes de que quedan moitas cousas que facer e polas que loitar. certo é
que este sector está moito mellor que outros, como por exemplo, o sector mu-
sical, ben máis precarizado. 

desta forma, cando preguntamos se de teren botado a vista atrás volverían
facer o mesmo percorrido profesional, os nosos entrevistados, tanto uns como
os outros, non dubidan en dicir que si, sendo xeneralizada a vocacionalidade
do sector, fronte a outros criterios máis económicos. 

concLusións

así, despois de termos recadado todas estas opinións e de nos termos feito unha
idea de como se atopa o sector, citaremos algunhas das propostas económicas
máis repetidas no noso panel de entrevistados e expertos na materia:

principais propostas de avance e necesidades detectadas. medidas para apoiar
a creación de oportunidades de negocio:

– mellorar a financiación, tanto para pemes que están comezando como
para empresas que xa levan tempo no mercado pero que non se dan con-
solidado. algo moi habitual no sector, que leva á economía informal e
impide a súa profesionalización.
convén subliñar que ás empresas e proxectos cústalles moito consolidar-
se, o que leva a que se manteñan durante máis de dez anos en situación
de precariedade, dándose de alta e baixa da seguridade social, pero sen
ningunha estabilidade desde o punto de vista económico, polo que nun-
ca se consideran empresas maduras.
– simplificar os procedementos das axudas e subvención para a constitu-
ción e a supervivencia/consolidación das empresas.
– Liñas especificas de crédito e axudas, na mesma liña que contan outros
sectores. 

– máis que axudas das existentes á produción e á creación, os nosos entre-
vistados solicitan axudas á distribución e á venda, para poder achegar a
súas obras ao público. 
– apoiar a mellora de competencias na realización de plans de empresa,
así como a xestión cultural de maneira profesional. sería moi positivo
seguir potenciando a creación de programas de formación transversal den-
tro do sector cultural, con formación en novos públicos, big data, patro-
cinio e mecenado, estatuto do artistas, lexislación cultural etc.
– deseño dunha guía de financiamento cultural, tanto con indicadores
cuantitativos como cualitativos, co obxectivo de que os creadores coñezan
todos os instrumentos á súa disposición.
– centralización e unificación dos organismos e entes públicos e privados
que ofrecen asesoramento, así como puntos de acceso libre e gratuíto para
que as persoas interesadas se poidan informar de convocatorias, progra-
mas de formación, subvencións etc.
– dinamización dos clusters creativos como espazos para o desenvolve-
mento de actividades culturais, creativas, sociais e económicas facilitando
a súa integración no territorio e o seu crecemento e desenvolvemento
comercial.
– Lei de patrocinio e mecenado e beneficios fiscais reais para as empresas.
establecemento de mecanismos que melloren o tratamento fiscal do
mecenado, desde a actividade gobernamental cun marco normativo que o
facilite.
– profesionalización do sector cultural loitando contra a súa precariedade,
a través dun estatuto de artistas ou da traballadora ou traballador cultu-
ral, con aplicación real na comunidade, cunha cotización á seguridade
social global, máis similar ao modelo francés.
– garantía nos pagos e nos prazos, sobre todo no relativo ás pequenas
administracións e organizacións locais.
– implantar o modelo portugués das compañías residentes con teatros
abertos todo o día, servindo deste xeito de lugar de traballo para as pro-
pias compañías.
– maior presenza e promoción dos espectáculos nos medios oficiais e na
Televisión de galicia, fomentando a retransmisión de eventos propios do
sector, como os premios maría casares.

– potenciación de novos públicos, na procura do público que podería ser
espectador, pero que aínda non sabe que o é, porque non coñece esta cate-
goría de ocio.
– e, por último, fomentar a masa crítica do sector, formando e educando
a sociedade para que faga autocrítica da profesión e loite por manter a
calidade das obras. 

